Үсәм.
Мин, мин зур үсәм,

Елмаям, уйныйм, көләм.

Җиргә шатлык таратам,

Татар телен яратам.

Портретым.

(“Кеше әгъзалары” темасын үткәндә файдалану өчен)
Көзгегә карый-карый,                                         - уч төбенә карыйлар;     
Чәчемне тарый-тарый                                         -чәч тарау хәрәкәте ясыйлар;
Ясыйм әле портретым.                                        -сөйләү барышында күрсәтеп 
Матур булсын күзләрем,                                    баралар
Янып торсын йөзләрем.

Борын зур булды, ай-яй,

Ярамый һич тә болай.

Авызым көлеп торсын,

Йөземә кояш кунсын.

Урман.

(“Кыргый хайваннар” темасын үткәндә файдалану өчен)
Утырып зур очкычка,                                         -
Иңләдек урман өстен.

Яши анда көрән аю,

Усал бүре һәм тиен.

Куркак куян-йомшак тәпи,

Тагын бик күп җанварлар.

Туган ягымнан да якын,

Кадерлерәк нәрсә бар?

Дустым.
(балалар парлашып, бер-берсенә карап басалар)

Дусларым бик күп минем,

Иң якыны бер генә.

Кул биреп исәнләшсәм                               -бер-берсенә кул бирәләр;
Көнем гөлгә күмелә.                                    -кочаклашалар
Гөлләрем.

Бакчадагы гөлләрем                                     -бармак белән санау хәрәкәте 
Шау чәчәккә күмелгән.                                  ясыйлар;
Җыеп алам, аларга                                        -алга таба иелеп, чәчәк җыю                              
Төсле буяу түгелгән.                                     хәрәкәте ясыйлар
Дуслар.

Зәңгәр күктә кошлар оча,                                -очу хәрәкәте ясыйлар;
Суда йөзә балыклар.                                         –йөзү хәрәкәте ясыйлар;
Күл буенда сөйләшәләр,                               -бер-берсенең колагына пышыл-
Серләшәләр таллыклар.                                   дашып алалар
Велосипедта йөрим.

(балалар урындыкка утыра)

Велосипедка утырып,                                     -аяклары белән велосипедта йөрү
Урамнан йөреп керәм.                                      хәрәкәте ясыйлар;
Беркемне дә күрмим юлда,

Җилдән тизрәк элдертәм.

Шулчак әни искә төшә,                                    -гәүдәне алга таба ия төшеп
Тизлекне әкренәйтәм.                                        туктап калалар;
Уңга карыйм, сулга карыйм                            -уңга-сулга карыйлар:
Һәм юлны дәвам итәм.                                  –алга таба хәрәкәтне дәвам  итә                                             
“ Ул мәктәп дигәнегез

Начар түгел әллә ни...”

(мәктәпкә әзерлек төркемендә чыгарылыш кичәсе өчен тамаша-)

Малай, әни, әти, дәү әни, сәгать.

Өй күренеше. Бер малай тәмләп кенә йоклап ята.

Сәгать шалтырый.

Сәгать.Торырга фәрман бирәм!

              Юкса соңга каласың.

              Бүген 1нче сентябрь-

              Син мәктәпкә барасың.

Малай икенче якка борылып ята.

Малай.  Нишләтим бу сәгатьне,

               Ничек тынычландырыйм?!

               Йокымны качыра бит,

               Ничек тыныч калыйм мин!

Сәгать. Дәү үстем дигән буласың,

              Бакча белән хушлаштың.

              Бүгенгедән син-укучы,

              Зур тормышка юл алдың.

             Даң-доң-даң-доң!

Малай. Тукта дим, булды,җитте,

               Инде түземлек бетте.

               Йоклыйм дигәч, йоклыйм мин!

Сәгать (үпкәләп). Юкка усалланасың,

                Әйтүем- синең өчен!

                Мәктәпкә уятырга

                Куйдым мин бөтен көчем.

                Әйдә соң, йокла!

Сәгать үпкәләп шалтыраудан туктый. Бүлмәгә әни килеп керә.
Әни.      Тор,улым, бүген синең

              Беренче уку көнең.

Малай. Ник иртүк уятасыз?

             Бакчага болай

             Мин иртә тормый идем.

Әни.     Мәктәп шул бакча түгел,

              дәресләр дә һәркөнне

             башлана иртән иртүк.

              Соңга калмыйк без берүк.

Малай. Минем йоклыйсым килә!

Әтисе керә, әле дә урында ятучы улын күреп гаҗәпкә кала.

Әти. Минем укучы улым әле дә тормаганмы?

Малай уфылдап торып утыра.

Малай. Миннән булсын изгелек,

               Барам сезнең мәктәпкә.

               Кая шортик, футболкам,

               Киендер, әни,әйдә.

Әни.      Һай, улым, мәктәпкә алай

              беркем киенеп йөрми.

              Менә кәстүм-чалбарың.

Малай (аяк тибеп).Минем киясем килми!

Әти.     Ярты шәһәрне әйләнеп

             алып кайткан кәстүм ул.

             Мин керүгә яңадан

             Син киенеп куйган бул!

Әтисе чыгып китә.

Әни. Юынып ал иң элек.

         Син киенгән арада

          Сумкаңны тутыра торыйм.

Малай.Булды, әни, киендем.( сумканы ачып карый)

             Китап, каләм, дәфтәрләр,

             Кая минем машина?

              Туп һәм ракетам кая?

            Кая яшереп куйдың?

            Шушында иде бая.( өстәл астыннан уенчыкларын тартып чыгарып, сумкасына тутыра).

Әнисе  кире бушата. Син нәрсә?

            Мәктәпкә уенчык төяп баралар димени?

Малай. Әй бу мәктәп дигәннәре

            Бернәрсә дә ярамый.

            Уенчыклар өйдә кала,

            Йокларга да ярамый.

             Бигрәк күңелсез!

Әни. Хәзер сумкаңда тәртип!

         Ә мәктәп ул-изге йорт,

          анда белем бирәләр.

         Тыңламаган малайлардан

         Усал итеп көләрләр.

Шулвакыт аш бүлмәсеннән дәү әнисенең тавышы ишетелә.

Дәү әни. Коймагым инде әзер,

               Самаварым кайнаган.

Малай аптырап. 
Дәү әнием, коймак ясарга

Вакыт таптың син каян?

Дәү әни.
 Мәктәпкә барган кешегә

Бездә һәрвакыт почет.

Малай үзалдына. 
Әйбәт икән анысы. 

Тәмле күренә үзе, ашап алыйм булмаса.

Әнисе белән дәү әнисе башыннан сыйпап ашаталар.

Дәү әнисе.

Аша, аша, балакай,

Ач йөрмәссең мәктәптә.

Менә ризыклар тутырам

Барсын аша әбәттә:

Бусы алма, бусы хөрмә,

Бутербродым да тәмле.

Кайнар коймак та салам,

Берсен калдырма яме.

Малай. 
Тутыр,тутыр.

Әни. 
Ииии, әни, кире бушат,

ашаталар бит анда,

борчылма!

Дәү әнисе. Шулай дисең инде алайса.

Әни. 
Улым, кузгал, вакыт,

хәерле сәгатьтә.

Урамда әнә

Күптән әтиең көтә.

Дәү әни. Хуш, улым, безне яхшы билгеләр белән сөендер!( яшьле күзләрен сөртеп озатып кала) 

Берничә сәгать үтә. Өйгә йөгереп малай кайтып керә.

Малай.
Әни,әти, тыңлагызчы,

Син дә ишет, дәү әни.

Ул мәктәп дигәнегез

Начар түгел әллә ни!

Укытучы апа ягымлы,

Гел көлеп кенә тора.

(баш кашып) Яратырмын төсле үзен,

Күңелгә охшап тора.

Тагын менә, карагыз

әлифба да бирделәр. 

Бөтенесе куанып яңа китапларны карый башлый. Шул арада башкалар ишетмәсен өчен малай пышылдап кына әнисенә эндәшә.

Малай. 
Әни, мине иртәгә

иртүк уят син яме!

Йоклап калмыйм мәктәпне

Әнисе кочаклап. Ярар, улым!  

